
· “Ikasleetako bi bidali zituen, esanez: zoazte hirira”. Lukasek argitzen digu nortzuk ziren ikasle horik: Pedro eta Joan. Ikerlari batzuen ustetan bi bidaltzea Jesusek hartutako segurtasun neurria zen, Judasek jakin ez zezan afaria non zen ospatzeko. Saldua izan behar bazuen, Azken Afaria ostean suertatuko zen. Hirira bidaltzen ditu, Pazko jaiak zirela eta otordu jakiak han erosi beharko zituztelako. 
· “Ur-suila daraman gizona batekin egingo duzue topo… berak gela zabal bat erakutsiko dizue”. Ezkutuko mugimenduaren itxura dagerite agindu hauek. Benetan giro mehatxagarrian zebiltzan. Ur pitxarrak iturrira eramatea emakumeen zeregina izaten zen. Hemen ura garraioan dabilena morroia izan zitekeen. Ikasleek ez zekiten nor zen, baina gizonak ikasleak ezagunak izango zituen.
Bestalde, badirudi Jesusek badakiela pazko afaria non ospatuko duten eta beste norbaitzuekin jada zerbait antolatu edo adostu duela. Ez horrela ikasleak. Hauek adierazitako etxera heltzean “dena Jesusek esan bezala gertatu zen”. Zenbait jakitunek diote Markos ebanjelariaren etxean izango zela. Etxe hori berbera zela Mendekoste kontakizunak Espirituaren etorrera aipatzen duen apostoluen bil lekua.

· Azken Afariko esaldiak era bikainean esanak dira eta bi norabidetan antolatzen ditu Markosek: ogia eta ardoa bedeinkatzean Jesusek bere izaeraz ari da, eta Judasen saldukeria zuzenki aipatzean Ikasleen hutsegiteak nabarmentzen ditu. Markosen ebanjelioan zehar oso bereizgarri da bai kristologiari zein ikasletzari ematen zaion lekua.
Bere heriotzaren esanahia agertzen digu Jesusek: besteen alde askapen bidea urratzea zerbitzu gisa onartzen du, ordainean heriotza jasanez.
· “Gorazarreak kantatu ondoren, Oliamendira abiatu ziren”. Ez da ziur gorazarre horiek otordu baten osteko otoitzak ziren ala Pazko Afarik amaierako kantuak.

Judutarrek uste zuten Mesias Oliamenditik helduko zela.

Nolanahi ere, Pazko gaua Jerusalen barnean ospatzeko ohitura zegoen. Egun horretan hiriaren mugak luzatu egiten ziren, baina Markosek ez diosku ezer esaten horretaz.

· “Hau nire odola da, Jainkoarekiko ituna berrituko duena”. Irteera liburuan antzeko esaten du Moisesek 24:8 pasartean: “Moisesek odola hartu eta herriaren gain zirtatu zuen, esanez: Odol hau da xedapen guzti hauen arabera Jaunak zuekin burutu duen itunaren ezaugarria”. Zer dela eta egin zuen Moisesek hori? Oparitzat hildako abereen odola zirtatzean hitzarmena baieztatu eta finkatua geratzen zen. Jesusek bere odolaz mintzatzean Jainkoarekiko duen leialtasuna eta eman beharko duen guztia agertu nahi du.

· “Guztiengatik isuria”. Geroaldira begira emandako esanahia du. Geroaldi hori Erregetzaren eraikuntza-aldia hartzen du kontutan.
